
Dell’AneideCanto iv.





125.




Secotiammo ssa Trojana armata
Pe ss’acque fauze, e a li commannamiente
Stammo d’Anea, perchè chell’arma ’ngrata
Li gran faure miei le tene a mente.
Sù, sia fatto cossì: bona penzata:
Ca n’haverraggio belle compremiente!
E me farrà le primme salutate
A botte de vernacchie, e d’alluccate.




326.




Tu non sai, scura te, quanto è canazza
La gente Laomedonteca, e frabutta!
Stare pò fujeticcia, e comme pazza
Ntrà gente de galera, è cosa brutta.
Meglio sarria pigliare co na mazza
Sto cane perro, e co sta gente tutta
Contra l’armata soa fare n’armata:
Tu sbarie: le farraje na secotata.




327.




A mala pena io le potie scrastare

Da la Cetà de Tiro ste gentaglie;
Và mo, sà chiste à forza navecare,
Pe fare guerra contra ssi canaglie.
Comme mierete addonca, sficcagliare
Te puoi sso core, azzò che se ne squaglie
St’arma da pietto, e co lo sango fora
N’esca tutta la doglia, che m’accora.




328.




Tu de lo chianto mio, de la pazzia
Troppo piatosa ’n miezo de sti guaje
M’hai posta, o sore; e ’n mano a chell’arpia
M’hai data; e ne jastemmo quanno maje.
Quanto, quanto pe mme meglio sarria
Si sola, da che vedola restaje,
Stava comme na fera, e notte, e juorno
Senza fare a Secheo sto brutto scuorno.

